
2025թ. դեկտեմբերի 18-ին ստորագրված «Հայաստանի Հանրապետության կառավարության և Զարգացման ֆրանսիական գործակալության միջև չհաստատված վարկային գիծ տրամադրելու մասին թիվ CAM 1029 շրջանակային համաձայնագրի» ներքո «Հայաստանի ջրային և գյուղատնտեսության ոլորտների համապարփակ զարգացում» (WAIDA) ծրագրի (այսուհետ՝ Ծրագիր) իրականացման համար նախատեսվում է 12 մլն ընդհանուր արժողությամբ դրամաշնորհային համաձայնագրի ստորագրում:
Ծրագիրն ուղղված է (i) ՀՀ ջրային ռեսուրսների արդյունավետ կառավարման բարելավմանը, (ii) ոռոգման և խմելու ջրի ենթակառուցվածքների վերականգնմանն ու արդիականացմանը և (iii) ոլորտի ինստիտուցիոնալ կարողությունների ուժեղացմանը։
Հայաստանում ջրային և ոռոգման ենթակառուցվածքները զգալիորեն մաշված են, ջրի կորուստներն ու ոչ արդյունավետ կառավարումը սահմանափակում են գյուղատնտեսության արտադրողականությունը, իսկ կլիմայական փոփոխությունները մեծացնում են չոր տարիների հաճախականությունն ու ռիսկերը։ Ծրագիրն առաջարկում է այս մարտահրավերներին համալիր լուծում՝ երկու փոխկապակցված բաղադրիչների միջոցով.
i) ազգային մակարդակում իրականացվող ջրային ենթակառուցվածքների ներդրումային բաղադրիչ, որը համաֆինանսավորելու է Համաշխարհային բանկի «Ջրային և ոռոգման ծառայությունների բարելավում» (WISE) ծրագիրը,
ii) ՀՀ Սյունիքի մարզում տեղական մակարդակում իրականացվող տարածքային բաղադրիչ՝ միտված նաև ջրային կառավարման բարելավմանը և կայուն ու ներառական գյուղատնտեսության զարգացմանը «Land and irrigation for territorial development in Syunik» (LTDS) ծրագրի շրջանակում և նախատեսվում է՝
· Սիսիան, Գորիս և Մեղրի համայնքների ոռոգման համակարգերի փուլային վերականգնում և արդիականացում,
· ինքնահոս համակարգերի զարգացում, 
· պոմպակայանների արդիականացում, 
· ջրի կրկնակի օգտագործման համակարգերի ներդրում,
· խորհրդատվական ծառայությունների իրականացում (ուսումնասիրություններ,  նախագծում, հսկողություն)։ 
Ծրագիրը հիմնվելու է 4 հիմնական ուղղությունների վրա`
· ներդրումներ ջրային ենթակառուցվածքների վերականգնման և արդիականացման ոլորտում,
· ներդրումներ գյուղատնտեսության զարգացման համար,
· ագրոբիզնեսի խթանում, ներառյալ ագրոզբոսաշրջության զարգացում,
· կանաչ և խելացի գյուղատնտեսության զարգացման համար առաջադեմ ֆինանսական մեխանիզմների մշակում՝ հատուկ ուշադրություն դարձնելով թվայնացմանը։
Ծրագրի ֆինանսավորումն իրականացվելու է բազմափուլ մեխանիզմով՝ միջազգային գործընկերների ներգրավմամբ՝
· Զարգացման ֆրանսիական գործակալություն - մինչև 100 մլն եվրո վարկային ֆինանսավորում,
· Եվրոպական Միություն - 12 մլն եվրո դրամաշնորհ (տեխնիկական աջակցություն և կարողությունների զարգացում),
· Համաշխարհային բանկ – 70.4 մլն եվրո /WISE ծրագիր/։

Կապը ռազմավարական փաստաթղթերի հետ
Ծրագիրը համահունչ է Հայաստանի Հանրապետության և ջրային ոլորտի ռազմավարական մի շարք փաստաթղթերին, մասնավորապես՝
· ՀՀ կառավարության 2021 թվականի օգոստոսի 18-ի N 1363-Ա որոշման Հավելված՝ ՀՀ կառավարության 2021-2026թթ. ջրային տնտեսության ոլորտում ամրագրված առաջնահերթություններ,
· Գյուղատնտեսական և գյուղական զարգացման ռազմավարություն (2030 տեսլական)
· Ջրային ոլորտի հարմարվողականության ծրագիր (2022–2026 թթ.),
· Համաշխարհային բանկի հետ Հայաստանի Երկրի գործընկերության շրջանակ (CPF), 2025–2029 թթ.,
· Կայուն զարգացման նպատակներ — SDG 2, SDG 6 և SDG 13:

Հաշվի առնելով Ծրագրի համապարփակ և փուլային մոտեցումը, ինչպես նաև Հայաստանի ջրային համակարգերի և գյուղատնտեսության առկա երկարաժամկետ մարտահրավերները` 12 մլն ընդհանուր արժողությամբ դրամաշնորհային համաձայնագրի ստորագրումը կնպաստի վերը նշված Ծրագրի միջոցառումների իրականացման հարցում տեխնիկական աջակցությամբ և կարողությունների զարգացմամբ։   

